
Filipai
Polbé pasé, Filipai onehome ké
yahi tégletémebé

Pol Filipai lifate mago Kristen onehome fleflesu
tletéme, bume ké métaitalabéme
1 Bo Pol na Timotina, sebo Jisas Klaishé wege
ho. Sebo some, Filipai lifate mago Kristen one-
home nalotu mogoutatlabé eso enénename na lotu
wegeme Kké mégaitobé enénename pasé eké yahi
nékeketéyo. 2 Bo sebobé aya Gotome na Tako
Ho Jisas Klaisname itaita takune nanolokwefémé,
some maninibo tli lowene namégléyome.

Pol Gotome fleflesu galina gali tlole

3 Iniwa olé, bo some ké lowene néglekefétéyobé,
bo bobé Gotome megali nanolokweflé, “Bo bobé
Gotome mefleflesu gali nanolokweflé, yahala
féyemene. 4 Iniwa olé, Goto some légaitobéme, bo
gégali nanélelékeflé, bo fleflesuna gégali nélelékeflé.
5 Automemu bo sobelé Jisasbé gali ké tégehilebg,
sobo bome ké gali téme taitana, na sobo bome
mana eké aitagina. Na bo some tako fleflesu
kéme nélekefétéyo. 6 Bo melowenemu nanelé,

Goto sobobé lowene méta lale tafa lowenebé
gwa tétatéyo. Na ké lale tafa lowenebéme mana

lalaitakeféyo. Na Klais Jisasbé ligisi oléna bu
ké lowene mana slemu sle 1égétatéyome. 7 Sobo
bobé maninibo mago mu. Kéme négeme, bo some
kéha lowene négletéyobé ebé lalemu. Ké wege,



Filipai 1:8 ii Filipai 1:11

Goto bubé tolenawa, bome ké téglénébé, sobo
bona ké wegeme iniwa kahwé slemu latla. Bo
kalabusu lo méta ké tafa négelébé o bo kalabusu
lo méta tafa jwa tégeléna, bo onehome, Jisasbé gali
esobéme, gali sle tlomé. Na bo Jisasme ké lowene
sle namégletlabé éhwati gali onehome okokwe
tlome bu Jisasme lowene slemu namégletlame.
Na sobo bona mana kahweé sle téglana.  Bo some
iniwame maninibomu nanéletéyo, Klais fene
maninibo tletéyo na bo some ita hwime kéme tole
néletéyo. Goto lowene laléle, bo some négali gali
gali noléyo.

9“Bo Gotome megali nanolokweflg, fli enéneme
tole egletemobé lowene, sobobé lowene maéta,
takowa nalégebetéyome. Na ké lowenebé, Gotome
ké lowene sle egletelobé lowenebé, some laitome.
Na sobobé lowene lalowa nalébetéyome. Na sobo
ké lowenena wesibi melowene naegletemome,
lale wesibi o tébo wesibi. 10 Sobo melé egelona,
na Klaisbeé ita ligisibé olé fo lokoketlena kwe Goto
some mehwi légléyome, lale onehomu. Na bu
some li féye tébo wesibiha hana hwi loglotéyome.
Na sobo iniwa lowene, lowene sle naegletemome
na féye lowenebé lale légebena ké lowenebéwa
esogo sle elelélome. 11 Na iniwa lale lowene
Jisas Klais mago ké migisibé, bu sométa nohwa
mégébetéyome.” Na iniwa oneho bu ké lowene so-
mago hwimololame na Gotome fleflesu mletlame
na megali mlame, “Goto bu tako homu. Iniwa

wesibi bubé lokwaléfe méta fwa mébetle. Bu lale
mu.”

Pol kalabusu lo méta tafa téglena, fli ho Jisas

Klaisbé lale gali mana té mététagula

120 Kristen afani na onegléni, bo metole nanelg,
sobo melowene egelome; ebé wesibi bome ké fata
métégletenébé, bu Jisasbé lale galime 1ékle hana
mototle. Weye. Ké wesibi, Jisasbé lale gali fli
oneho betelé fifiji téglebéme lataitale. 13 Iniwa
wame home boblo mogotomabé enéne, eso ho
Sisarbé lo méta ké sei méglékeflabé, na fli enéne
mata, bu melowene lamétla; bo Jisas Klaisbé gali té
nétakefételéme négeme, bome kalabusu lowa kéme
tuku métla. 14 Na lebutako Kristen oneho bome
melowene métleténa; bo kalabusulo métatafa telé.
Na kébé lowene bume Jisasme anisasana lowene
sle mégletlabéme taitame. Na bu uli métlékéla na
Gotobé gali anisasana té mététatla.

15 Fli oneho, mehwi lamétla, fli oneho bobé
wenijime fleflesu lamétleténa. Na bome tébo
meégétanabé lowene fa mototla na bobé weniji
1é1é mogotlabé lowene mata fa mototla. Na bu
metole lamétla, oneho bubé wenijime fleflesu
nameégletémame. Na kéme fwa négeme, Klaishé
lale gali kéme té mototla. Kwe fliye bu lale
lowenenamu tafa mla na Klaishé lale gali kéme
té métatla. 16 K€ oneho bome tole laméleténa
na melowene laméleténa, Goto bome meléme
aniji tloné, Klaishé lale gah esobéme, onehome
okokwe sle nanogloméme. Na bume lebotane sle
nétateméme, ké gali négali galimu. Na kéme négeme
bu Klaisbé lale gali kéme té mototla. 17 Kwe bobé
weniji ké 1€lé mogotlabé oneho metole lamétla, fli
oneho bume melowene namégletémame, “Bu lale

enénemu.” Na bume fleflesu na mletémame. Na bu
Klaishé lale gali kéme té mététagula. Kwe bu lale

lowene nane fa mototla. Weye. Bumetole lamétla,
bo kalabusu lo méta ké tafa négelébé, bo hobota
feilawa fa nanogotléme. Kéme négeme bu melé
kéme métla. 18 Kwe oneho Klaisbé gali lale lowe-
nena té mogotlana o tébo lowenena té mogotlana,

bo kébéme welili hana néleteméme. Bo meléme fwa
fleflesu nelé, bu Klaisbé lale galiwa té métagutlame.

Na kwe kébé bome fleflesu 1égétanéme.

Pol melowene latle, “Bo tuja ato mana tafa
neléme na Filipai lifate mago Kristen onehome

naitaméme” ) )
19 Na bo kwe fleflesuwa néglekeféme. Bo

melowene négeléme négeme, Iniwa o0lé sobo
Gotome takune elokweflo, bome légaitané
nalégleme. = Na Gotobé Amtétomba, Jisas ké
téglénabé, bobé lowene kalélego lalétakefétené.

Na kéme fwwa Goto bome laitanéme na bo kalabusu
lo kile neléme na manawa ho tafa nanégeléme.

20 Kéme négeme bo metole nanelé, bo li tébo
wesibiha hana négeléme, na bo kéme tiniji néléme.
Hanane. Kwe bo metole nanelé, elé na tokwafe
bo Gotobé lale gali téme uli hana négeléme. Bo
gli négeléna o tuja ato mana tafa négeléna, iniwa
wesibi bo melé ké négelébé, Klaisme fwa néletelé.
Na ké iniwa wesibi bume weniji tako meléléme.
21 Bobé lowene melé légébelaléle, Bo tuja ato mana
tafa négeléna, iniwa wesibi bo melé ké négelébé,
kwe Klaisme fwa néletelé. Na bo gli négeléna
kwe bo lale tafa fa nogujetléme na bo €je ké
tafa négelébé tafame boblo logotleme. 22-23 Kwe
bo tuja ato mana tafa négeléna, bo melowene
nanelé, bo feilawa onehome, Klaisbé lowene
esogome méglelétlabéme okokwe nogloméme.

Bo gli négeléna o0 tuja ato mana tafa négeléna,
bo melowene hana nelé, féye lowene esogo
néglelélémene? Bome ké téle lowene, tabaha
kiki méle. Bo gli négelébéme. Na Klaisna tafa
nogulobéme, tako tole nanelé. Ké kwe lalemu.
24 Kwe bo some lowene négletéyome négeme na
bo melowene kéme nelé, bo tuja ato tafa manelé,
some négaito nanégeléme. Ké kwe lalowamu. 25Bo
melowene slemu nanelé, bo some négaitobé wege
mana lébe. Kéme négeme bo melowene nanelé, bo
tuja ato mana tafa négeléna na some feilawa
négaitome, Jisasme esogo eglelélobé lowene,
lowene sle naegletelome na kébé loweneme fwa
fleflesu naegelome. 26 Na ita bo sobelé nigisina
na sobo bome hwi enonana, sobo Jisas Klaisme
fleflesu eletelome, bubome sobelé italeglesunéme
négeme.

Pol, Filipai lifate mago Kristen onehobé lowene
kalélego tétatéme

27 Tako wesibi melé. Sobobé asé sle etlome
na Klaisbé lale lowenewa esogo elelélome. Sobo
melé egelona, na bo some hwi noglokwakijona
0 bo tafa négeléna na galiwa aholokwane ne-
gletéyona, kwe bo melowene négletéyomemu, sobo
Jisasme lowene sle lowene mana esogo elelékeflo
na sobo yonane méta mana tafa elekefo na
jowa lowene nawa Klaishé iniwa wege fa et-
lome. 28 Bo some megali noléyo, some ké wame
mégléyobé enéneme uli asa eletemo. Bu some
mehwi mégléyona, sobo bume uli hana eletemo,
kwe bu melowene naméglame, Goto seme tébo
légétanamefe. Kwe Goto some ululu sle 1égétome na

lale tafa l1éleléyome. 29 Aholokwane elo. Goto some
télelale lowene wafitléyo. Lilowene, Jisas Klaisme
lowene sle egletelobé lowene. Na li lowene,
Klaisme lowene sle egletelobé méta hobota eglibe
telobé lowene. 30 Sobo étani bome wafi hwi tlona,
bo Jisasme ké lowene sle négletelébé wame méta
tafa telé. Na sobo bobé gali waaholokwane telo,
&je bo ké wame méta mana eké nétabé. Na éje sobo
elili ké fa egotlobé, sobo melowene egelome, bona
iniwa Jisasme ké lowene sle négletlabé wame méta
nétabéya.

2

Klaisbé lowene fene tébetle, melowene egelome

1 Klais sobobé lowene kalélego malétatéyo. Bu
some feilawamu tole laléletéyo na kéme négeme
sobobé lowene légébetéyo sle kéme léle. Sobo
Gotobé Amtétombabé lowene méta tafa egelome
négeme, sobo flime kéme maninibo eletemo na
sobo flime mata kéme tole eletemo. 2 Ké gali négali
gali négebé kwe sobo melé saelo, sobo iniwa jowa
lowenenawa yonane elome. Na sobo iniwa jowa
lowenenawa, ho flime tole egletemobé lowene
esogo elelélome. Na sobo iniwa jowa lowene
nawa tafa elome. Sobo melé egelona kwe sobo
bobé lowene feilawa fleflesu egétaténame. 3 Sobo
some fwa asa lowene elo. Na sobo fli enéneme
melowene asa eletemo, sebo bu fene kéha enéne
nane, sebo kwe lalemu. Sobo flime salokwaléfe
eletemo, na bume melowene eletemome, bu sebo
fene kéha nane bu kwe lale enénemu. 4 Sobobé
wesibiwa asa ululu sle etomo. Weye. Sobo fli

enénebé wesibi mata ululu sle egotometemome.
Na bume aitamome tafa sle naméglame.

Klais atwati hoha ké fata téglebéye, bume fwa
hana lowene tle na Goto bume tako fleflesu kéme
tletle

5 Sobobé lowene Jisasbé lowene fene tébetle,
kéha salébetéyo. Bubé lowene melé: 6 Iniwa wesibi
fata jwa métlena Jisas bu Goto fene metafa latle.
Kwe bu Gotoha tafa 1églebé lowene tégehole hana
tle. Weyewa. 7 Bu Gotoha tafa téglebé lowene
kile tle na home manawa wege légletémebé hobé
loweneha tébetle na life mago hoha fata tle. 8 Na
oneho bume mehwi motlola, life mago ho fenene.

Na bu bume fwa hana lowene tle kwe iniwa one-
home lokwaléfe tletéme na Gotobé galiwa esogo

tlelétle. Bu melé tle na bu mana gli tle. Bu ké
gli téglebé, bume tébo homeha ti méta bu métla.
9 Bu méle tégleme négeme na Goto bume kéme
fleflesu tletle. Na bume kéme no tléle, buna eso
home weife tafa namégelome. Na Goto bume
iniwa wesibime eso home tafa légletémebé weniji
tléle. Ké weniji ké négebé iniwa onehobé wenijime
boblo lalotometéme. 10Bu Jisasme ké weniji kéme
tléle bu metole tégleme négeme. Iniwa héhéna
wesibi, Heven life méta ké métabebé, na life méta
ké meétabebé na life lokwaléfe méta ké meétabebé,
bu iniwa Jisasme sékefo miti tafa mletlame. Na
Jisasbé lokwaléfe méta fwa metabétlame. 11 Na bu
iniwa megali mlame, “Jisas Klais bu tako homu.

Iniwa wesibi bubé lokwaléfe méta fwa mébetle.”
Na ké lowenena, bu melé lowene olafa motlame,
“Goto bulalena Tako Ho mu.”

Sebo elulego tabo fene menégétabéame.
Onehome, Goto belé lugujubé alége lebotane
nanégétatémame

12.0 yabeni. Bo sobona étani ké tafa téglabé,
sobo bobé gali aholokwane tlona na esogo tlelélo.
Na éje bo sobona nane tafa néla. Bo kaké tafa
nulé. Kwe bo some megali noléyo, éje mata sobo
bobé gali saesogo sle eleléténa. Goto some bubé
maninibo nawa tébo lowene mago wafi néno tle.

Na sobo tutune lowenena bume fwa lokwaléfe
eletelome. Na sobobé lowene sle etomome. Na
bu ké gali sle téglebé wesibi fame fwa, afutukuna

wege elekefétémome. 13 Meléme négeme. Goto
some, bubé lowene esogo eglelélobéme huhuju
lalétakeféyo. Na bu some afutuku lélelékeféyo na
lalaitakeféyo, bubé tolewa esogo naeglelételobéme.

14 Na sobo iniwa wesibi melé ké egotomobé,
sobo flalego tafa naeglelémome. 15-16 Sobo melé
egelona kwe sobo Gotobé nébalemu tafa egelome.
Na oneho some li féye wesibiha hwi hana
moglotéyome. Na Goto mata some li féye wesibiha
hwi hana loglotéyome. Na sobo Klaisbhé lale gali
egeholo sle elome. Na sobo ebé life mago tetébo
lowene ké esogo méglelékeflabé onehobé naba li
méta kilego tabo méta lamo fene u elamé. Kéme
négeme, sobo melé egelona, na Klais onehome
hwi sle loglomebé olé fata 1églena, na bu some li
tébo wesibiha hana hwi loglotéyona, kwe bo kéme
tako fleflesu négletéyome. Na kwe bo melowene
négeléme, iniwa wesibi, bo sobobé ku métamelé ké
togotomébé, blawa hana kéké telé. 17 Bo lowene
hana nelé, Tokwafe ho bome mogo nalé tékle
meégétaname nawa o0 hanane nawa. Féyeme tékle

mégétanamene. Meléme négeme bo Jisasbé gali té
négétagukefételéme négeme na sobo na fli enéne
ké gali lowene sle egletelome négeme. Kwe melé
négena kwe bo fleflesu négeléme. 18 Na sobo mata
fleflesu elo, sobo bona fleflesu néglame.

Pol, Timotime  Filipai lifatewa jine
légelékaklebéme, gali léle

19 Tako Ho Jisas bu tole léglena kwe bo Tim-
otime sobeléme hokweinawa jine négelébakléme.
Na ita bu bo betelé lisime, bu bome sobo ké tafa
egelobé lowenebéme gali naléglékwakinéme. Na
bo ké gali aholokwane nololéme na bo fleflesu
neléme. 20 Bobé li méta, Timotiha ho li tafa
hana 1éle. Weyewa. Timoti bu bona yonane
sle nanelo na bona jowa lowene méta fwa tafa
nelo. Na bu some ké maninibo léglekeféteyobé
maninibo, bobé fene 1ébe. Na bu some légaitome
feilawa lowene lélekefétéyo. 21 Fli oneho, bume
fwa lowene melekeféya. Na bu Jisas Klaishé wege

fabéme feilawa hana tole mletla. 22Sobo Timotime
wafilowene eletelo. Bulale homunabubume fwa
lowene léglebé lowenebé méta hana létabe. Sobo

bume walowene eletelo, bu bome Klaisbé lale gali
té négétatémebéme lalaitakeféné, néba bolijayame
fene laitakefle. 23 Kéme négeme bo bume sobelé
jine négléléme kéme tole nelé. Kwe bome kalabusu
lo méta fata gali ké 1€gletenébé wesibi afina lowene

néleteléme na bo Timotime sobelé hokweinawa
mana jine nelébakléme. 24 Bo melowene nanelé.

Tako Ho bome 1égaitanéme, na ho bome kalabusu
lo mago jine mégléname nounou. Na bo mana
sobelé nigisime.

Epafroditusme Filipai lifatewa  jine
légelekaklebéme, Pol gali tle

25 Bo Timotime tokwafe jine négelébakléme
kwe ebé o0léna bo melowene nanelé, bo
sebobé afame, Epafroditusme afina sobelé
jine nelébakléme. Bu bona Klaisbé lale gali
wegeme wege nelo. Na Klaishé lale gali té
wegebé hobota weife fa notokweflo. Sobo bome
légaitanébéme ke jine tégelébaklobé. 26 Bu some tako
maninibomu laléletéyo. Na some hwime tolemu
laléletéyo. Na bu melowene laléle, sobo bubé
gali waaholokwane tletelo, bu tébo latle. Na ké
lowenebég, bu some maninibo légletéyobé lowene,
bubé lowene méta takomu lébetle. 27 Négalimu.

Ebame bu tébo latle na gli légleme kofene. Kwe
Goto bume maninibo tletle. Na bume gli afe ké
téglebé mago sle totle. Na Goto bume fwa nane
maninibo tletle. Weye. Bu bome mata maninibo
latletené, Epafroditus gliléglebé welili bome boblo
légétanélime. 28 Bo bume sobelé jine négelébakléme
tole nanelé, sobo bume ita hwi naeglolome na
fleflesu eletelome.  Epafroditus sobona tafa
egelona, sobobé maninibo lowene mana satli
lébetéyome na tafa sle elome. Melé négena, kwe
bobé maninibo lowene mata tli 1égébetenéme na
tafa sle neléme. 29 Sobo Epafroditusme, Jisashé
wenijina no elélome na fleflesu eletelome. Na
sobo kéha home mata mefé naegotomome, “Lale
homu.” 30 Bu Jisas Klaishé wege fa togotlena, éjeha
gli 1éleme. Kwe bu bume fwa nane lowene tle.
Weye. Bome tegaitanébé wegeme fwa, sobo ké
jine tégelébaklobé wegewa lowene sle tletle. Sobo

kakeé tafa egulome négeme na sobo bome habéna
egaitanamene? Kéme négeme bume Kkéme jine
teléfaglo bo belé.

3

Klaisme ké lowene sle mégletlabé oneho, bu

lalemu . . .. .. ..
10 Kristen afani na onegléni. Bobé lowene méta

li gali mana lébe. Ké galibé melé. Klais sométa
walétabetéyo, na sobo bume fwa safleflesu eletelo.
Autome bo some gali li, pasé méta wayahi tletéyo.
Na bo ké gali some ita yahi négleteyobéme, kokasa
hana nelé. Ebé gali some légaito sle nalégleme. Ho
some sogéna mogléyolime. Ebé gali melé.

2 Ato jibo tétlé gali ké té motokweflabé
enénebéme ululu sle saelo. Ké enéne ké négebé
fifli tabo amale fenene. Sobo bubé gali asa
aholokwane elomo, sobobé lale lowene hihijika
mégletéyolime. Ké tébo enéne megali lamélekeféya,
“Sobo Judabé afenébobé tafa sle gali iniwa esogo
jwa eglelélona na ato jibo tétlé jwa egotomona
kwe Goto some lale oneho fé hana logotome.”
3 Ké enéne bu Gotobé nébalemu nane. Weye.
Kwe sebo kwe, Jisasme ké lowene sle négletlabé
enéne, sebowa, Gotobé nébalemu tafa néla. Gotobé
Amtétombabé afutukuna, sebo Gotome lotu
nélekefétla na Jisasme mata fleflesu nélekefétla.
Sebo melowene nanéla, sebo ato jibo ké tétlé
notomabé, ké wesibi, seme Gotobé naba lime
lale tafa sle néglabéme hana légaitaname. 4 Sobo
aholokwane elo. Ato jibo tétlé gali ké té
motokweflabé enéne bu metétane lamelekeféya.
Sebo Judabé afenébobé tafa sle gali feilawa esogo

sle nelelékefla na ato jibo tétlé lowene mata esogo

nelelékefla. Na kébé lowene seme Gotobé naba
lime sle métakeféna. Kwe kébé lowene onehome,

Gotobé naba lime tafa sleme mégaitamena, kwe
bo feilawamu tétane négebémemu na ato jibo
tétlé gali ké té motokweflabé enéneme boblomu
nogotoméme. > Bo étani ké esogo téglelélébé
lowene, sobo lowene laletelo. Etani beé bome

ké fu tetanébé, tobali ita aona olé tafa tlenéné
na bu bobé ato jibo mana tlé mététaténa. Bo

Israelbé afenébomu na bo Benjaminbé afenébo
méta fata telé. Bobé ayana beéna bu Judabé
afenébo. Na bo Judabé afenébo mago kéme tafa
nelé. Bo sigli telé na bo Farisi lotu eso enénebé
lowene esogo tlelétémé. Na Moseshé tafa sle
anebo gali esogo tlelélému. ¢ Bo Gotobé wege
fame feilawa afutukumu telé. Kéme négeme, €tani
bo Jisasme ké lowene sle métletlabé enéneme,

feilawamu wame tlomé. Oneho bome Mosesbé
tafa sle gali esogobéme, hwi moglonana kwe

bome li tébo wesibiha hana hwi mogloténame.
7 Etani bo meweniji latelé, kébé lowene lalowa
lébewa. Bo meweniji latelé, ké iniwa lowene
esogo negleléména, bo Gotobé naba lime lale ho
tafa négelémefe. Kwe bo Klaisme yafe lowene sle
tletelé na éje bo étanifu lowene, tébo wesibi fene
mehwi nanolomé. 8 Bo Judabé afenébobé tafa sle
galime fwa nane gali nelé. Weye. Iniwa wesibi
bo étani melé ké tégelébé, bo mewenijiwa latelg,
Gotobé naba lime lalowa négelémewa. Kwe bo €je

ké wesibi Kkleli kibo fene mehwi nanolomé. Bo
Klais Jisasme melowene sle négleteléme négeme,

bu bobé Tako Ho. Na bo ké loweneme fwa

melowene nanelé, négali wesibimu. Bo ké iniwa
tébo lowene wahune tel€, Jisasme fwa lowene
slemu nanékaketeléme. 9 Na bo bunamu lesili sle
nanégelome. Etani bo melowene latelé, bo Judabé
afenébobé tafa sle gali esogo negleléléna, kwe bo
Gotobé naba lime lale ho fata négelémewa. Kwe é&je
bo ké lowene hana nelé. Weye. Eje bo melowene
nanelé. Sebo Jisasme fwa ké lowene négletlabé
oneho, Goto seme mefé kéme létana, “Lale oneho.”
10 Bo metole nanelé, Klaisme lowene slemu
nanégleteléme. Goto bubé tako afutukuna Klaisme
matématé mago huju totle. Na bo metole nanelg,
bo ké afutukuna tafa nanégeléme. Bo metole
nanelé, Klais seme taitanabéme elili fene fa totle,
bo mata bubé wege ké fa nogotlébé méta, kéha
elili mefa nogotléme. Na bu fene gli tle, bo megli
négeléna, ké kwe lalowa. 11 Bo kéha lowene méta
tafa négeléna kwe bo melowene nanelé Goto bome
mata matématé mago huju légétanéme.

Pol melébéme afutuku tle, wege toula elé fiwa
naluguleme

12 Bo melowene hana nelé, bo Klaisbhé lowene
iniwa wafa totlé na bo lale homu tafa nelé.
Weyewa. Kwe Klais bome buha fatabéme kéaniji

toglonébé, éje bo kéha fatame feilawa afutuku
nélekefému. 13 O Kristen afani na onegléni. Bo
melowene hana nelé, bo Klaisha wafata nelé.
Weyewa. Kwe jowa lowenewa lebetené. Ké
lowene melé, bo étani ké fa togotlébé wesibi
aholokwana ti sle nanégeléme na tokwafe
fa nogotlébé wesibime fwa feilawa afutuku
nanégeléme. 14 Bo wege toula eléme fwame

feilawa afutuku nelé, na ké wege toula mago
wesibi fa nanogotléme. Ké wesibi melé, Goto
bome megali loloné, “Ju bona heven life méta
éhwati tafa négelome.” Klais ti méta gli tle seme
légaitana nalégleme na néno léleme. Kéme fwa
négeme, Goto buna heaven life méta €hwati tafa
négelome kéme gali tle. 15 Sebo Gotome lowene
négletlabéme. Na ké letitabo négletlabé ho, sebo
iniwa jowa lowenewa neholame, na wege toula
eléme fwame, feilawa afutuku nélame, bo &je fene
gali nelé. Kwe somago fli, li lowenena négena kwe
Goto some lalelowene lebotane 1étatéyome. 16 Kwe
tako wesibi melg, sebo ké esogo néglelékeflabé lale
lowene, Goto seme ké lebotane tétaténabé, ké
lowenebé négehola sle néglame na aholokwana
asa ti manéla. Weye!

170 Kristen afani na onegléni, sobo iniwa, bo ké
esogo neglelékeflébé lowene saesogo elelélo. Sebo
sobona ké tafa téglabé, sobo sebo kétafa téglabé
lowene wahwi tloténa. Na sebobé lowene ké esogo
méglelélabé onehobé lowene, hwi sle eletemome
na sobo bubé lowene esogo elelétemome. 18 Bo
some itaita gali wafi tléyo na ita bo some nabatuna
eké gali noléyo. Lebutako enéne tetébo lowene
esogo métleléla na ké lowene seme melé lebotane
lalétana, bu Klaisme wame lamolola. Na Klais
ti méta seme tegaitanabéme, kégli téglebé wege,
tébo nameégétatlame fene. Bo ké enénebé lowene

wafi hwi noloteme Bu sobobé lale lowene tébo
nametateyome. 19 Ké enéne, bubé ato ké tole

mégletémebé lowenewa esogo esogo melelékeféma

na kébé ato tole lowene bubé Goto fene mefata
lamélekefétéme. Ké enéne ebé life mago we-

sibi fame fwa lowene melekeféya. Na bu ebé
life mago tiniji wesibi fame fwa tako fleflesu
lamelekeféya. Goto kéha enéneme hellife méta tébo
logotomememu. 20 Kwe sebo, Jisasme ké lowene
sle négletlabé enéne, sebo kéha enéne nane. Weye.
Sebo kwe heven life mago enéne. Na éje sebo Tako
Home Jisas Klaisme hwi néletla, bu heven life kile
loleme na seme nénome letujuleme. 21 Klais, bubé
afutukunawa, iniwa wesibi melé logotomeme,
bubé lokwaléfe mégébetleme. K€ afutukunawa, bu
sebobé tébo ato jibo hihijika 1életéname na sebobé
ato bubé lale ato fene mefata méleténame.

4

Sebo yonane nélame na fleflesu nélame na lale
lowene méta nétabéyame
1 0 bobé Kristen afani na onegléni, sobo tako
hobé lowene esogo elelételome na ké lowene méta
fwa satafa elo, bo ebé pasé fene yahi néletéyo.
Bo some tako tolemu nanéletéyo. Bo sobobé
weniyane hwi jwa noglometéyome négeme, na bo
some kéme maninibo nélekefétéyo. Bo sobo ké
tafa egelobé gali yafe aholokwane telé na bo tako
fleflesumu métletéyo na bo melowene latelé, Goto
some metéglénélatle, lale wesibimu fenene.
2 Yuodia na Sintike, sobo tlemalé one aholok-
wane elo. Sobo Tako Home wafilowene sle eletelo

na sobo bubé lowene méta weife tafa elo. Kéme
négeme sobolalo momata asa elelékoiyo. Sobo

jowa lowenewa saeholo na sobolalo yonane sle
elome. 3 Na ju bona weife ké wege négelobé
ho, bo jume gali nolé, ju ké tlemalé oneme, lale
galina sasle etome, bu yonane sle namégelome.

Tlemalé bonamu kahweé sle latla, Jisasbé lale gali
aseé téglelétlabémé. Klemen na bobé fli weife wege
enéne mata bona kahwe sle latla, Jisasbé lale
gali asé téglelétlabémé. Ké enénebé weniji, Gotobé
éhwati bogo méta mébetéme.

4 Sobo Tako Hobé oneho etabo, ta sobo kébéme
safleflesu elekefo. Bo some ita eké galinéléyo, sobo
fleflesu elo.

> Sobo iniwa onehome alabujuwa tafa

lowenena satafa elelémo na bu melowene
nameégletéyome sobo kéha enéne. Sobo

aholokwana asa ti elo, Tako Ho ligisi olé

nounou eké léletle. 6 Sobo li wesibimeha asa
tutune elo. Weye. Sobobé iniwa hobotame,

Gotome fwa sagali elokweflo. Sobo Gotome
fwa gali elokweflome na sobo bume itaita
megali elokweflome, “Yahala fé€yemene” na
some légaitobéme takune elokweflome. 7 Sobo
melé egelona kwe Goto sobobé maninibo
tli létakefétéyome.  Sobo Klaisme lowene sle
egletelome négeme, Goto sobobé maninibo kéme
tli létakefétéyome. Goto seme flalego lowene
ké lélékefénabé, bu lale wesibimu. Na sebo ké
wesibi esobéme habéna lowene négletlamene?
8 0 Kristen afani na onegléni, bo some 1li galime
gali noléyo. Sobobé lowene négali lowenename

lale lowenename fwa salowene elekefétemo. Na
onehobé naba lime tafa sle egelobé lowene, na

fleflesu ké egelobé lowene, na onehome yonane
eglelémobé lowene salowene elekefétemo. 9 Iniwa
wesibi bo some ké okokwe togléyobé, sobo ké
wesibiwa saesogo elelémo. Sobo bome wahwi
tlona na iniwa wesibi bo fene telé sobo mata melé

saelo. Sobo melé egelona, kwe sobobé flalego tafa
eso ho Goto létabetéyo, sobona tafa egelome.

Pol, Filipai life mago Kristen onehome fleflesu
tletéme, bume wesibi métlélame négeme
10Sobo bome egaitaname ita lowene telo. Kéme
négeme bo Tako Home tako fleflesumu nanéletelé.
Etani sobo bome tegaitanabéme lowene latlekefo
kwe alége hanane. 11 Bo ebé galime ké gali
négelébé melébéme nane, bo wesibime afolo
néleteléme. Weye. Bo alabujuwa tafabéme, wafi
lowene nelé. Bo hobotana o hobota jwa tafa
négeléna o wesibina o wesibi jwa tafa négeléna, bo
kéme hobota hana négeléme. Bo kéha lowenebéme
alabujuwa kaiselo tafa nélekefé. 12 Bo wesibi jwa
ho tafa négeléna o bo lebutako wesibina ho tafa
négeléna bo alabujuwa kaiselo metafa nélekefé. Bo
hi wesibina négena o bo hi wesibi jwa négena bo
alabujuwa kaiselo metafa nélekefé. Bo alabujuwa

tafa lowene wafilowene sle néletelé. Iniwa wesibi
bome ké fata méglekefétenébéme bo alabujuwa

tafalowene wafilowene sle néletelé. 13Klais bome
afutuku lalélelékeféné na iniwa wesibi bome ké
fata méglekefétenébé, bo ké afutukuna alabujuwa

kaiselo metafa nélekefé.

14 Bo hobota ké fa notokweflébéme, sobo bome
kaiselo aitakeféna. Yahala féyemene! Bo kébéme
tako fleflesumu nanéletéyo. 150 Filipai lifate mago
Kristen oneho, sobo wafi lowene elo, bo Jisashé
gali té wege sométa afina té totlé. Na sobobé
Masedonia provins kile telé na li life li lifewa té
tetaguléna, kwe ké mago Kristen enéne balitina
hana métaitana. Weyewa. Sobowamu aitana.
16 Bo Tesalonaika lifate méta tafa tégeléna kwe

sobo bome aholokwana hana ti telo, sobo bome
balitina itaita lataitana. 17 Sobo bome melowene
asa eleténa. Some balitime ita takune nogléyome.

Weye. Kwe some meléme tole néletéyo. Sobo one-
home agaitamobé lowene, Goto hwi lolotéyome
na some fleflesu 1életéyome na ululu sle 1étome.
18 Sobo melowene egelome, iniwa wesibi, sobo
bome Epafroditusbé tobame ké tégelébakénabé, bo

ké wesibi wafi glo telé. Eje bo lebutako wesibina

tafa nelé. Bo li wesibimeha hana afolo néletelé.
Sobo bome ké tégelébakénabé wesibi ebéha, ho kleli

Gotome, fene ahojume léletle, lale sinikibo héhé
nalégletleme na Goto bume fleflesu léletleme. 19 Bo
ké lotu négletelébé Goto, bu iniwa lale wesibina
létabe. Sobo Jisas Klaisme lowene sle egletelobé
oneho négeme, kéme fwa Goto some iniwa we-
sibi sobo ké afolo egletelobé some légléyome.
20 Goto, bu sebobé Goto na sebobé Aya. Sebo
bume iniwa olé fleflesumu néglekefétlame, bu Tako
Homu négeme. Négali mu.

Pol Filipai onehome yawe galime gali tlome

21 Sobo Jisas Klaisbé onehome bobé sésle gali
gali noléyo. Na bona ké tafa néglabé afani mata
some sésle gali gali méléyo. 22 Iniwa Jisashé oneho
ebé lifate méta ké tafa méglabé, some sésle gali
gali méléyo. Na Jisasbé oneho, eso ho Sisarbé lo
méta ké wege méglabé, bu mata some sésle gali gali
méléyo.

23 Bo metole nanelé, Tako Hobé, Jisas Klaishé
maninibo sométa 1ébeteyome na some laitome. Ta
tei.

